
Pou Piblikasyon Imedyat: 4 mas 2013 

GOUVÈNÈ CUOMO ANONSE $285.000 DOLA NAN FINANSMAN POU TWAZYÈM ANE PWOGRAM 

MACHE KILTIVATÈ FRESHCONNECT  

Fon pou Sipòte Pwojè Mache Kiltivatè yo, Pwojè Mache pou Jèn Moun, ak Pwojè Bwat Manje pou 

Pote Plis Pwodui Agrikòl Eta New York nan Kominote ki Pa Jwenn Ase Sèvis yo 

Jodi a, Gouvènè Andrew M. Cuomo te anonse $285.000 dola nan finansman ki disponib pou twazyèm 

ane pwogram “FreshConnect” Gouvènè a, k ap pran manje fre ki sòti nan bitasyon agrikòl New York pou 

pote yo nan kominote ki pa jwenn ase sèvis toupatou nan eta a. Pwogram FreshConnect ap ede kiltivatè 

New York yo lè li ogmante lavant pwodui alimantè ki pouse nan zòn nan pandan l ap amelyore nitrisyon 

ak ankouraje devlopman ekonomik nan eta a avèk pwojè tankou mache pou jèn moun, livrezon pwodui 

nan sant lojman kote moun yo pa touche ase revni, ak nouvo pwojè nan mache kiltivatè tradisyonèl yo.  

 

Gouvènè Cuomo di konsa, “Pwogram FreshConnect se yon vrè siksè nan ankouraje moun yo viv an sante 

pandan l ap sipòte endistri agrikòl dinamik Eta a. Ane sa a, pwogram nan ap bay menm plis mwayen pou 

Nouyòkè ki pa touche ase lajan yo pou achte manje ki pa chè, ki bon pou sante epi ki pouse nan zòn nan. 

N ap kontinye sipòte tou plis mache kote kiltivatè lokal yo kapab vann manje yo ak agrandi operasyon yo. 

Avèk pwogram sa a, plis Nouyòkè kapab manje sa ki bon pou sante yo, epi kiltivatè New York yo kapab 

vann plis pwodui – se sa FreshConnect vle di.” 

 

Nan ane 2011, Gouvènè Cuomo te lanse pwogram FreshConnect pou kreye nouvo mache kiltivatè yo, 

epi pou sipòte mache ki la deja ki ofri pwodui fre pou zòn ki nan gwo nesesite toupatou nan eta a. Nan 

kèk kote, pwogram nan sèvi popilasyon andeyò oswa popilasyon lavil kote pa genyen ase boutik; nan lòt 

yo, li bay pwodui yo grandi nan New York ak anpil djòb lokal pou katye kote gen moun ki pa touche ase 

lajan ak anpil moun ki p ap travay.  

 

Nan ane 2011, pwogram nan te bay zòn mache dirab pou plis pase 100 kiltivatè, li te ede kreye anpil 

djòb lokal pou jèn moun ki nan zòn lavil yo, epitou li te ede ogmante lavant manje ki pouse nan zòn nan. 

Nan ane 2012, yon pwogram FreshConnect ki agrandi te bay sibvansyon nan yon pwosesis konpetitif 

pou sipòte travay nan plis pase 50 espas pwojè pou pi byen konekte Nouyòkè yo avèk pwodui agrikòl 

zòn nan. Vedèt pwogram nan, 125th Street FreshConnect Farmers’ Market, nan Adam Clayton Powell Jr. 

Bilding Biwo Eta New York ki nan Harlem, te atire apeprè 2.000 moun chak semèn ki te louvri nan ane 

2012 epi k ap kontinye opere nan ane 2013. 

Y ap bay finansman yo anonse jodi a nan yon pwosesis konpetitif. Otorite mache rejyonal, sosyete 

avantaj piblik, òganizasyon ki pa komèsyal, ak enstitisyon gouvènman lokal yo kalifye pou aplike, tankou 

enstitisyon ki te patisipe nan pwogram FreshConnect nan ane anvan yo. Dokiman ak aplikasyon pou 

jwenn sibvansyon an disponib sou entènèt nan sitwèb Depatman Agrikilti ak Mache: 

www.agriculture.ny.gov/RFPS.html. Ou dwe voye aplikasyon ou anvan 3 avril 2013. 

 

Y ap distribiye finansman nan pwojè ki la pou satisfè bezwen diferan kominote ki pa jwenn ase sèvis yo 

toupatou nan eta a, epi finansman sa a pral sipòte metòd tounèf pou bay kominote sa yo pi bon aksè 

nan pwodui agrikòl New York. Men kèk nan pwojè sa yo: 

 

• Pwogram Sibvansyon Mache Kiltivatè FreshConnect: Finansman pral sipòte plizyè pwojè sibvansyon 

pou amelyore aksè pou kominote ki pa jwenn ase sèvis yo nan pwodui agrikòl New York nan mache 

kiltivatè yo. Dapre eleman sa a, nouvo mache kiltivatè yo ak sa ki la deja, minisipalite yo ak òganizasyon 

ki pa komèsyal yo ka aplike pou jiska $10.000 dola. Y ap bay finansman an pou pi bon lide yo sou fason 

pou amelyore aksè nan pwodui mache kiltivatè yo.  

 

• Pwogram Mache Jèn Moun (Youth Market) FreshConnect: Finansman an pral sipòte plizyè pwogram 

mache ki gen jèn moun k ap travay ladan yo, youn nan modèl ki pi efikas pou jwenn katye ki pa resevwa 

ase sèvis manje. Mache jèn yo ap ede fòme jèn yo tou pou opere tout aspè yon mache kiltivatè nan 

katye a avèk manje yo achte nan men kiltivatè zòn nan. Jèn yo ap vin patisipan aktif nan tout aspè 

planifikasyon ak fonksyònman mache a. Y ap bay finansman an pou òganizasyon ki kapab montre 

dirabilite ak kwasans pwogram mache pou jèn yo.  

 

• Pwogram Bwat Manje (Food Box) FreshConnect: Pwogram sa a ap sipòte pwojè-pilòt k ap pèmèt 

kominote ki pa jwenn ase sèvis yo epi kote moun yo pa touche ase lajan achte fwi ak legim fre yo 

pwodui nan zòn nan epi ki nan bwat ki ranpli davans. Kliyan Bwat Manje yo ap gen fleksibilite pou peye 

pou bwat yo chak semèn, chak de semèn oswa chak mwa selon kalandriye livrezon chak pwojè. Kliyan 

Bwat Manje yo ap gen chwa pou itilize avantaj Pwogram Asistans Nitrisyon Siplemantè (Supplemental 

Nutrition Assistance Program – SNAP) pou peye pou bwat yo. Finansman eta a ta peye frè administratif 

ki asosye avèk yon òganizasyon kalifye k ap pwokire, pote, ak distribiye manje pou Nouyòkè ki pa touche 

ase lajan.  

 

• FreshConnect Checks: Pwogram FreshConnect ane sa a ap kontinye pwogram “FreshConnect Checks”, 

yon prim rabè ki ankouraje Nouyòkè k ap resevwa avantaj SNAP pou itilize avantaj yo nan mache 

kiltivatè yo. FreshConnect Checks ap bay yon rabè $2 pou chak $5 yon kliyan depanse nan avantaj SNAP 

nan mache patisipan yo. Anplis SNAP, pwojè FreshConnect finanse yo jwenn ankourajman pou aksepte 

lòt prim nitrisyon, tankou koupon Women, Infants, and Children (WIC) Fruit & Vegetable Checks, 

Farmers’ Market Nutrition Program, ak chèk Senior Farmers’ Market Nutrition, pou asire tout sitwayen 

yo jwenn fwi ak legim fre, kèlkeswa revni yo. Nan ane 2011, te gen yon lavant pou plis pase $2,5 milyon 

dola avèk SNAP nan mache kiltivatè yo toupatou nan eta a. 

• Mikwo-sibvansyon pou Pwojè Amelyorasyon Kapital: Mikwo-sibvansyon jiska $2.500 dola yo chak 

pral disponib sou yon Demann pou pwosesis Aplikasyon pou pwojè amelyorasyon kapital nan mache 

kiltivatè yo pou amelyore aksè nan pwodui agrikòl yo pou kominote ki pa jwenn ase sèvis yo. Y ap 

distribiye sibvansyon yo sou yon baz premye-vini premye-sèvi, lè yo resevwa aplikasyon ki ranpli yo. 

Aplikasyon pou pwogram mikwo-sibvansyon yo ap disponib sou entènèt nan sitwèb 

www.agriculture.ny.gov apati 20 mas 2013. 

 

Manm Komisyon Agrikilti Eta a, Darrel J. Aubertine di konsa, “Pwogram Mache Kiltivatè FreshConnect 

montre gwo sipò Gouvènè Cuomo ap bay pou sektè agrikòl la nan New York. Kèlkeswa lè nou kapab bay 

yon nouvo mwayen pou kiltivatè yo vann pwodui yo, li bon pou agrikilti a nan New York. Mache sa yo ap 

ede Nouyòkè yo viv yon mòdvi ki pi bon pou sante yo pandan y ap pèmèt kiltivatè ki travay di yo 

amelyore operasyon yo pidevan.”  

 

Prezidan, Direktè Jeneral ak Manm Komisyon Empire State Development, Kenneth Adams, di konsa, 

“Pwogram Mache Kiltivatè FreshConnect Gouvènè a enpòtan pou efò n ap fè pou devlope endistri 

agrikòl New York ak sipòte kiltivatè lokal nou yo. Lè nou agrandi pwogram sa a, nou bay nouvo opòtinite 

mache pou pwodui agrikòl eta a, k ap pèmèt ekonomi eta a devlope ak kreye anpil djòb, pandan l ap 

asire manje ki bon pou sante ak fre disponib pou fanmi ki toupatou nan eta a.”  

 

Manm Komisyon Travay, Peter M. Rivera di konsa, “Eksperyans travay pandan sezon lete a pou jèn 

moun yo se yon aspè ki enpòtan pou egzaminasyon karyè ak devlopman karyè. Depatman Travay eta a 

pran angajman pou travay avèk sektè mendèv lokal la pou ede mete jèn yo nan djòb k ap disponib avèk 

pwogram FreshConnect.” 

 

Manm Komisyon Sante Eta New York, Nirav R. Shah, M.D. M.P.H., di konsa, “Konsomasyon fwi ak legim 

fre ki pouse nan zòn nan gras ak pwomosyon ki fèt pou sa se yon gayan-gayan, k ap mennen nou nan 

yon etap pi pre pou kreye yon New York ki pi an sante. Avèk kalite dirijan Gouvènè Cuomo, pwogram 

FreshConnect ap kontinye bay kominote ki pa jwenn ase sèvis yo manje ki pa chè epi ki bon pou sante 

pandan l ap amelyore edikasyon sou nitrisyon epitou pandan l ap bati ekonomi agrikòl eta a.”  

 

Kristin M. Proud, Manm Komisyon Pwovizwa Biwo pou Asistans Pwovizwa ak Moun ki Andikape, ki 

sipèvize SNAP nan Eta New York, di konsa, “Pwogram FreshConnect ap kontinye fè li pi fasil pou moun k 

ap resevwa avantaj SNAP pou yo gen aksè fasil nan fwi ak legim fre ki bon pou sante, pou pèmèt yo bay 

manje ki pi fòtifye pou fanmi yo. Efò sa yo ogmante siksè Gouvènè Cuomo te gen anvan nan ede evite 

grangou nan Eta New York.”  

 

Dean Norton, Prezidan Biwo Agrikòl New York (New York Farm Bureau), di konsa, “Nou kontan paske 

Gouvènè Cuomo pran yon mezi enpòtan pou ogmante pwogram FreshConnect pou elimine diferans ant 

bitasyon agrikòl New York yo ak dezè alimantè nan kominote ki pa jwenn ase sèvis yo ki souvan pa gen 

ase aksè nan manje ki bon pou sante epi ki pouse nan zòn nan. Sa ap ogmante opòtinite mache pou 

kiltivatè yo pandan l ap mete manje ki fòtifyan nan men tout Nouyòkè yo anmenmtan.” 

Diane Eggert, Direktè Egzekitif Farmers Market Federation of New York, di konsa, “Pwogram 

FreshConnect Gouvènè Cuomo bay yon bon jan sipò pou mache kiltivatè yo toupatou nan Eta New York. 

Avèk nouvo finansman sa a, mache yo ap amelyore efò yo pou ede bay manje ki bon pou sante pou 

Nouyòkè yo. Nou apresye bon jan angajman Gouvènè a pou sipòte kiltivatè New York yo.” 

 

Kathryn J. Boor, Dwayen Cornell University College of Agriculture and Life Sciences, di konsa, “Sou non 

College of Agriculture and Life Sciences ki nan Cornell University, mwen kontan aprann yo bay nouvo 

finansman sa a pou sipòte Pwogram Mache Kiltivatè FreshConnect. Lè yo bay resous siplemantè pou 

pwogram enpòtan sa a, Depatman Agrikilti ak Mache ap asire fwi, legim ak pwodui abaz lèt yo fè nan 

zòn nan disponib pou kominote ki pa jwenn ase sèvis yo nan eta a, pou jwenn pi bon aksè nan manje 

konplè pou tout fanmi New York yo. Etid yo fè sijere timoun ki manje yon rejim alimantè ki ekilibre ak 

fòtifyan amelyore pèfòmans yo nan lekòl epi yo ka re-aplike jwenn avantaj ki bon pou sante yo pandan 

lontan. Nou-menm nan Cornell nou rekonèt depi lontan enpòtans pou asire timoun New York yo gen pi 

bon aksè nan manje ki bon pou sante yo epi ki fòtifyan, ki se rezon sa a ki fè nou sipòte pwogram tankou 

Pwogram Cornell Farm to School, ki deziyen pou ogmante kantite manje fre ki pouse nan zòn nan oswa 

ki trete sou plan minimal yo sèvi nan lekòl New York yo. Nou felisite Depatman an pou etap enpòtan sa a 

k ap yon gayan-gayan pou bitasyon agrikòl ak fanmi New York yo.” 

### 

